
377.  
 

 
Augsburg, 13. August 1570 

 
An die Stadtpfleger Heinrich Rehlinger und Christoph Peutinger, die Bürgermeister und den 
Rat der Stadt Augsburg 
 
Druck: Demosthenes, Basel 1572, I, fol. α2r-α4r. 
 

AD NOBILES ET MA- 
GNIFICOS VIROS, VIRTVTE ET 

AVTORITATE PRAESTANTES, HAINRICVM RECKLIN- 
GERVM, CHRISTOPHORVM PEITINGERVM, DVVMVI- 

ros: et ad Consules ac Senatum inclytae Augustanae Reipublicae: dominos ac patronos sum- 
ma obseruantia colendos, Hieronymi Vvolfij in Demosthenem et 

Aeschinem Graecolatinos, praefatio. 
Si tanta esset in me sapientis eloquentiae facultas, uiri amplissimi, domini et patroni colendi, 
quantum studij et laboris ab ineunte aetate in hunc usque diem conferre in eam rem nunquam 
destiti: nihil prius mihi esset, aut magis ex officio meo, quàm uestram erga me beneficentiam 
celebrare, et iustis efferre laudibus cùm uos, tum Rempublicam uestram. Nunc, cum sapientia 
Dei donum sit: et oratores, ut et poetae, non tam fiant, quàm nascantur: meo me (ut prudenter 
Horatius praecepit) modulo ac pede metiens, nihil tale conari audeo: cum praesertim uestra 
urbs, toto terrarum orbe celebris, neque meis, neque cuiusquam alterius praeconijs egeat: et 
uos, pro uestra sapientia, omnem officij fructum, ipsum officium praeclarè iudicetis. Illud 
tantùm dico, uestra liberalitate et munificentia, id mihi contigisse, quod ab ineunte aetate, prae 
alijs rebus omnibus, in uotis semper habui, ocium philosophicum: in quo nec honesta deesset, 
et publicè, ut spero, utilis augendae ornandaeqúe illustris Bibliothecae uestrae et scholae (in 
quam non exiguos sumptus facitis) pro uirili mea tuendae et adiutandae, occupatio: neque 
calamo et scriptis complures per Europam studiosos adolescentes erudiendi occasio. Multa 
sunt egregia uestrae ciuitatis ornamenta: Respublica aequissimè et prudentissimè constituta: 
publica priuataqúe magnificentia, hospitalitas, urbanitas, beneficentia in ciues tenuiores: de 
omnibus benè merendi studium, laedendi neminem, nisi uis propulsanda sit: contra quam et 
moenibus, et auxilijs, et commeatu, et omni armorum genere, ita parati et muniti estis, ut 
neque lacessatis quenquam, et nihil magis quàm pacem, concordiam, tranquillitatem, 
bonorum omnium amicitiam uotis ac precibus à Deo Opt[imo] Max[imo] expetatis. Quae 
tametsi excellunt, et magis incurrunt in cuiusuis generis hominum oculos et sensus: tamen 
eruditi uiri, et omnia uero iudicio ponderantes, illud non in minimis uestris laudibus ponunt: 
quòd, ut olim Athenae, Alexandria, Tarsus, Berytus: et nostra aetate, Bononia, Lutetia, 
Argentina, complures aliae illustres ciuitates, Musis etiam et Gratijs, hoc est, studiosis et 
doctis hominibus in uestra, uerè augusta urbe, non hospitium modò, sed domicilium etiam 
esse uoluistis. Etsi autem non ignoro, conqueri multos, neque fortassis absque causa, tum de 
moribus doctorum quorundam minus probatis: tum, scribendorum librorum nullum esse 
finem: quorum plerique nihil nisi aut ingenia occupent, rebus melioribus uacatura: aut 
Rempublicam Christianam, alioqui rerum suarum satagentem, magis etiam perturbent: mihi 
tamen de me dicere neque necesse est, neque decorum, uigesimum iam annum in hac urbe, 
sine cuiusquam, ut opinor, boni uiri ulla querela degenti: et mearum scriptionum hactenus 
longè aliam fuisse rationem, omnibus doctis candideqúe iudicantibus, perspectum et 
exploratum esse, confido. Neque enim mea somnia chartis illeui: neque rixarum aut turbarum 
quicquam dedi: neque insanabile scribendi cacoethes (quod tenêre multos, in eorumqúe aegro 
corde senescere Satyricus queritur) impetu quodam animi temerario atque caeco, secutus sum: 

sed in conuertendis et declarandis uetustis autoribus, seculorum omnium et nationum 
consensu approbatis, sedulò, nec sine successu mediocri (quem, uti par est, diuinae benignitati 
acceptum refero) elaboraui. Id quod toties repetitae in Germania, Gallia, Italia lucubrationum 
mearum editiones testari poterunt. Modus fortassis à me desiderari queat, et ignoratio tollendi 
manum de tabula, et superuacanea mei ipsius nocturnis diurnisqúe laboribus afflictatio 
reprehendi: eum et aetas et ualetudo mea, quietem potius atque ocium postularent. Vtinam 
uerò non quidem ea essem ferrea et corporis et animi patientia, quae Catoni Censorio 
tribuitur, rarissimiqúe exempli est: sed illa tantùm uel animi constantia et tolerantia, uel uigore 
mentis atque ingenij ui, qua plerique olim et Graecorum et Romanorum proceres claruerunt: 
qui, quae hominibus studiosis atque doctis, nostra aetate, grauis et laboriosa uidetur occupatio, 
siue curandae rei familiaris, siue lectionis atque scriptionis: eam illi animorum leuationem 
atque oblectationem iudicarunt. Quod ita esse, Xenophontis, Thucydidis, Lycurgi, M. Terentij 
Varronis, C. Iulij Caesaris, Ciceronis, Silij Italici, Boetij monumenta, et complurium aliorum 
exempla, testantur. Tum enim illi se occupatos esse, et negocijs implicatos putabant, cum aut 
amicos et clientes suos defendebant, aut consilijs atque armis Rempublicam tuebantur. Mea 
uero, non eo tantum, quod mihi uires quidem corporis exiguae, ac propè nullae, ingenium 
uerò tenue atque infirmum contigit, longè alia ratio est: sed ob illud etiam, quòd illis, patrio 
sermone scribentibus, in procliui atque expedita fuerunt omnia: cum nos, peregrinis linguis, è 
mutis praeceptoribus, cognoscendis, non paruam aetatis partem consumere necesse habeamus. 
Itaque non recreandi animi ergò, leuandiúe taedij causa, me scriptitare: sed quia facere aliter, 
salua (quantulacunque illa est) existimatione mea, nequeo: et quas sustineo aerumnas, penè 
Herculeas uideri mihi, spéque mea plurimùm me deceptum esse, ingenuè confiteor. Nam cum 
annis abhinc quatuor et uiginti, non tam mea uoluntas, quám inexpectata quaedam calamitas, 
et rerum meliorum spes, in typographicum pistrinum me coniecisset: parui temporis molestia 
perpetuam studijs meis securè perfruendi facultatem me redempturum opinabar. Verùm 
quantò aliter euenerit: nemo ignorat, qui aut bibliothecam uestram inspicit, qua meas 
lucubrationes dignati estis, aut bibliopolia scrutatur. Neque uerò haec gloriandi causa scribo 
(quo quid ineptius?) aut ignoratione tenuitatis meae (quod enim difficile esse putatur, nosse 
sese, utcunque didici: studui certè quidem) sed ut fortunam meam narrem, quae per labores 
non tam iucundos et lucrosos, quàm necessarios et ineuitabiles, ad id aetatis et ualetudinis me, 
nihil tale cogitantem, prouexit, ut, cum maximè philosophandum esset, philosophari parum 
liceat, aut etiam libeat. Neque uerò ego solus is sum, quem bonae suae rationes fefellerint: sed 
siue frustratio siue calamitas haec cum multis mihi est communis, me longè sapientioribus. 
Demosthenes Paeaniensis (cuius eloquentia (quae sine singulari prudentia et eximia uirtute 
suum tueri nomen haudquaquam potest) quondam per Europam et Asiam celebrata fuit: et 
nunc etiam omnibus omnium nationum eruditis admirationi est) dum suos Athenienses, 
ignauia et luxu eneruatos, ad recuperandum Graeciae principatum, quem ad annos LXX 
tenuerant, primùm clade Hellespontiaca unà cum libertate amissum: deinde Canonis industria 
receptum, nec multò pòst à Philippo Macedone callidè interceptum, excitare studet: inter alia, 
hoc quoque argumanto utitur: quemadmodum ipsi eos ciues suos, qui Rempublicam semel 
gerendam susceperint, in ocium se conferre ubi uoluerint, non patiantur: sic et ipsis, qui totius 
Graeciae patronos se professi fuerint, ab eâdem administranda, defendenda atque ornanda 
recedere, suumqúe negocium agere, esse nefas. Consimile quiddam (etsi in magna 
dissimilitudine) uiri ornatissimi, domini et patroni colendi, et ipsi mihi accidisse uidetur: ut 
semel Graecis Oratoribus, Philosophis, Astrologis, Historicis ad interpretandum susceptis, in 
ea prouincia, neque spe quaestus (qui aut nullus est, aut certè non tantus, ut uel extremae 
notae quispiam notarius eâdem mercede illos describendos susciperet) neque gloriolae 
cupiditate instar Crocodili se persequentes fugientis, fugientes persequentis: sed fatali quadam 
siue necessitate, siue calamitate, penè consenuerim: et uix hoc demum anno ab Atheniensi 
Republica (quae peculiares olim seruos habuit, quos δημοσίους uocabant) uelut in libertatem 
assertus existimari queam. Et quidem graui certamine defunctus, bellum difficile ac 

diuturnum confecisse mihi uideor, qui Demosthenem, Aeschinem, Vlpianum Rhetorem, 
caeterosqúe his adiunctos autores, ita emendatos, declaratos, illustratos et exornatos (quantum 
in me quidem fuit) exhibuerim, ut obtrectatores atque inuidos meos hortari non dubitem, ut, si 
haec mea non probant, ipsi proferant meliora. Qui etsi non pauci neque parum molesti mihi 
fuerunt: tamen, si cum ijs comparentur, qui benè de me sentiunt, meqúe et mea magnifaciunt 
et amant: facilè, ut opinor, apparebit, et maiorem et meliorem partem stare à nobis: eaqúe 
inter hos et illos existet proportio, quam apud Homerum Agamenon Troianorum et 
Graecorum esse affirmat: ut, si Graeci in decurias conuiuiorum describantur, et singulis 
decurijs singuli Troiani ministri assignentur, complures decuriae propter illorum paucitatem, 
horum multitudinem, sint pincerna cariturae. Neque ulli eorum, qui me reprehendunt et 
exagitant, non modò nihil elegantius et splendidus: sed (in eodem quidem scribendi genere) 
nihil prorsus intra quinque totas olympiadas, longissimum, in uitae humanae breuitate, 
spacium, ediderunt. Vt igitur illi uerbis asperioribus me accusant et uituperant: ita factis fide 
dignioribus et absoluunt et laudant: et publicè quasi proclamant, suis calumnijs non habendam 
esse fidem, neque condemnandum aut contemnendum esse quenquam, nisi causa percognita 
et satis explorata. Interim uerò me per annos complures hoc opus ita noctes diesqúe occupauit, 
ut non multò suauiorem uitam egerim, qùam ij, quos Dionysius tyrannus in Latomias 
conijciebat: ita certè quidem defatigauit: ut qui mihi post annorum XL seruitutem, ocium 
mediocre, quod uestra munificentia mihi fecit, honestoqúe stipendio decreto, haec elaborandi 
potestatem et facultatem dedit, inuiderit: omnes se Zoilos, omnes Momos, maledicentia et 
obtrectandi libidine superare fateatur. Caeterùm haec qualia et quantulacunque sunt, non tam 
mea uobis, amplissimi uiri, offero, quàm uestra uobis restituo. Nunquam enim conari ea 
potuissem, nisi uestra benignitas, tanquam salutare quoddam fidus, mihi assulsisset. Neque 
uerò primus huius operis patronus, in cuius id nomine iam tertiùm apparuit, uel quisquam 
alius, leuitatis arguere me poterit. Nam cum ille in praedia sua se recepturus, me quasi 
emancipatum è familia, uestrae fidei et liberalitati commosisset: unà mecum etiam ea uobis 
tradidit, quae Musae meae sub uestro patrocinio effecissent. Deinde ita prodit Demosthenes 
(modò operae typographicae non de integro deformarint ea, quae ego summo labore expoliui 
longè à praelo absum, et aliàs alios codices et chartas typographo misi) sic igitur inquam 
(quod quidem in me fuit) se spectandum Demosthenes cum non aspernando comitatu praebet,  
 IAM POSITIS NOVVS EXVVIIS NITIDVSQVE IVVENTA, 
et tot auctus accessionibus: ut eundem esse, uix quisquam agnoscat. Hoc quidem affirmare 
ausim, maiore molestia, penè unius orationis recognitionem mihi constitisse, quàm totam 
primam interpretationem: siue, aut iam urgens, aut certè aduentans senectus, laboris sensu 
nunc magis afficitur: quem tum iuuentutis uigor leuabat: siue aliud est, quicquid in mentem 
inciderit, aestu quodam animi effundere: aliud scibere meditata, et singula penè uerba, quasi 
statéra aurificis expendere atque examinare. Neque tamen (quod saepè testatus sum, et nunc 
postremò testatum esse uolo) Demosthenicam eloquentiam expressisse me confido: qui et 
autoritate sua caret (quae quantum in dicendo ualeat, quis nescit?) neque Lectores ita attentos 
habere potest, qui sua nihil interesse censent ea, quae scripta sunt, ut fuerunt auditores, 
quorum et dignitas et salus agebatur: elocutione item et actione destituitur (cui et primas ille et 
secundas et tertias dedit) sed inuentionem et collocationem tam rerum, quàm uerborum 
appéndere, fide optima, et perspicuo puroqúe orationis genere repraesentare, sum conatus. 
Quae et ipsa in sua natiua lingua multò sunt et magis propria, et significantiora, et iucundiora, 
et illustriora: eaqúe de causa interpretationi meae Graecum archetypon est additum: quo huius 
ornatissimae et copiosissimae linguae uel periti uel studiosi fruantur. Nec tamen illud ipsum 
qui legent, ita miraturi sunt Demosthenem (id quod Aeschines, aemulus et aduersarius eius 
dixisse fertur) ut si ipsum audissent. Quantò alia res fuit, cum M. Tullius Consul, purpuratus, 
in sella curuli cum maiestate assidens, ab omnibus bonis pater patriae, et quasi alter urbis 
conditor habitus, solicitudinem de republica summam, salutis uerò suae propè neglectum prae 
se ferens, in summo orbis terrarum concilio (qui non tam senato tum, quàm regum consesses 

uideri potuit) omnium oculis atque animis in ipsum intentis, consilium, auxilium, 
incolumitatem ab eo expetentium, contra coniuratos maxima suauissimaqúe uoce singulari 
dignitate actionis, motuqúe et gestu corporis totius decentissimo, perorauit: quàm cum eadem 
illa oratio nunc uel tacitè ab ocioso quopiam et securo percurritur: uel à rhetorculo, adeò 
nullum animi motum et dolorem adhibente, ut etiam sententias, earumqúe circumscriptiones, 
uel ex imbecillitate spiritus, uel ob artis pronunciandi inscientiam diuellat atque disperdat, 
sine ulla uarietate pro sugesto recitatur? Neque uerò uobis, uiri amplissimi, qui plerique in 
Italia, Hispania, Gallia, partim studiorum causa, partim ob grauissima et publica et priuata 
negocia uersati, homines eloquentes, et sacros oratores concionantes audiuistis, ulla tali 
consideratione et fictione est opus: ipsi recordamini, ut illi soleant non mulierculas tantùm, 
rudemqúe plebeculam permouere: sed homines etiam graues et constantes omni uarietate 
affectuum agitare: nunc excutere lachrymas: nunc easdem quasi abstergere: modò iram 
extimulare: mox placare iratos, et flectere ad commiserationem: iam deprimere ad inferos: 
paulò pòst uelut extra sese raptos supra nubes attollere: ut in paradiso, et illustrissimo summi 
coeli amphitheatro, incredibili gestientis animi laetitia et exultatione uersari sibi uideantur. 
Sed ad graecum archetypon redeo: in cuius mendis si non tollendis, at minuendis, aut saltem 
indicandis, quid iam olim praestiterim, doctis non est ignotum: et tamen eiusmodi id fuit, ut 
pro laude ingenij ac diligentiae, temeritatis in diuinando, et corruptelae crimen mihi à 
nonnullis, improbioribus ne an stultioribus dicam, nescio? impingeretur. Nunc uerò XV 
codicum inter se collatio, id quoque crimen diluit, coniecturis meis plerisque scriptura uetere 
comprobatis: et ijs, quae siue librariorum incuria praetermissa, siue codcum mutilatione 
deleta, nullius ingenio addi poterant, completis. Et tamen illi quoque tot, tamqúe uetusti 
codices, nonnullis locis patrum auxilij tulerunt: quae loca mihi pleraque plana et aperta fecit 
meum quoddam diuinationis genus. Quod cuiusmodi sit, quaeritis? Neque Delphici tripodis 
simile, neque auspiciorum et auguriorum, neque aliarum siue superstitionum, siue 
obseruationum ueterum, sed simplex et naturale: et nemini docto et sagaci ingenio praedito, 
negatum. Quod igitur illud est? Artis Grammaticae cognitio accurata, multa et diligens 
optimorum scriptorum lectio, quorum alij alios declarant: styli autoris abseruatio: animus in 
sententias non minus, ac penè magis etiam quàm in uerba intentus: eorum, quae antecedunt et 
sequuntur, inter se comparatio: ea denique persuasio, quicquid uel in uerbis absonum, uel in 
sensis frigidum appareat, id non à uiris diligentissimis, prudentissimis, disertissimis scriptum: 
sed à negligentibus, imperitis, temerarijs librarijs esse deprauatum. Habeo etiam animo meo 
consignatas notas quasdam, et ex animaduersione uariae scripturae quasi uestigia impressa, 
quae illos in errorem duxisse uideantur. Qua de re alibi egi uberius. Nunc ad manuscriptos 
codices redeo: inter quos is, quem uestra Bibliotheca suppeditauit, antiquissimus, et in 
plerisque optimae fidei, sic excelluit, ut principatum sibi meritò uendicet. Quò minus autem 
usus illo iam pridem fuerim: minutae et exoletae literae, quas nec speculis adhibitis, 
perspicere potui, obstiterunt. Tandem in mentem uenit M. Simonis Fabricij, mei collegae, uiri 
doctissimi, et in Graecis literis exercitatissimi: quem, cum acie oculorum non minus, quàm 
ingenij acumine pollere scirem: rogaui, ut periculum faceret, nunquid ex illo fructus capere 
possemus? In quo ille, pro nostra necessitudine, alacriter morem mihi gessit, susceptoqúe 
negocio, tantum uolumen celeritate mirabili pellegit, et singulari sagacitate omnes uarietates 
deprehendit, notauit, excerpsit, marginibus impressi codicis ascripsit, additis etiam scholijs, 
quae non ingrata, neque inutilia τοῖς φιλέλλησι fore spero. Qui unà mecum tam illius 
industriae, quàm uestrae beneficentiae se debere fatebuntur. Erat hic aliquid dicendum de 
laudibus Demosthenis: nisi is et ipsa lectori sui studioso abundè se commendare: et in 
promptu essent Ciceronis et aliorum de illo elogia: et meam infantiam uiri eloquentissimi et 
celeberrimi claritas repudiaret. Vnum igitur hoc superest, amplissimi uiri. domini et patroni 
colendi, uos ut orem, ut postremum hoc opus meum, quod epitaphij loco mihi esse uolo (nam 
si qua fortè alia secuta fuerint, ea nihil ad hoc esse uidebuntur) pari humanitate accipere 
dignemini, qua commentarios meos Ciceronianorum libellorum, anno abhinc septimo, uestrae 

bibliothecae splendore non indignos iudicastis: meqúe ministrum uestrum et clientem 
obseruantissimum (ingrauescente aetate, et ualetudine, ut solet, subinde labascente, et ruente 
in deterius) commendatum habere pergatis: ab eoqúe mei defendendi ornandiqúe studio, nec 
aut inuidorum calumnijs (quas quis unquam cauere potuit?) aut imperitorum hominum ineptijs 
(quas à grauitate et sapientia uestra negligi et repudiari certò scio) deterreamini. Etsi enim 
apud nonnullos praesentia mea, et simplicitas, atque ab ostentatione et pompa abhorrens 
animus, uitaqúe solitaria, minuunt famam: tamen nec exterae nationes Vvolfium ignorant, et 
posteri scient: et studiosi iuuenes, doctiqúe homines, uestram in me liberalitatem ac 
beneficentiam celebrabunt. Quò minus autem munus hoc meum ab amplitudine uestra 
repudiatum iri putarem: cùm uestra humanitas facit, D. Paulo autore, tanta uirtus, ut eam in 
Deo Opt[imo] Max[imo] cum primis celebret: tum collegarum uestrorum, DDD. Matthaei 
Vvelseri, Io[annis] Baptistae Hainzelij, Io[annis] Matthaei Stamleri, ornatissimorum uirorum, 
neque à Musis et Gratijs abhorrentium, autoritas, consilijqúe mei comprobatio. Valete, publicè 
et priuatim incolumes, ac perpetuò florentes. Ex augusta uestra urbe: quam Ptolemaeus 
Vindelicam, Rheticam alij Augustam dici uolunt. Idibus Augusti, natali meo. Anno restitutae 
humano generi salutis M. D. LXX. 




